
1 Pedr_(3)

1 Pedr 1:7-9
7 Mae'r pethau yma’n digwydd er mwyn dangos eich bod chi’n credu go iawn. Mae’r un fath â’r broses o buro aur mewn ffwrnais, ond bod ffydd yn rhywbeth llawer mwy gwerthfawr nag aur. Byddwch yn derbyn canmoliaeth, ysblander ac anrhydedd pan fydd Iesu Grist yn dod i’r golwg eto. 8 Dych chi erioed wedi gweld Iesu, ac eto dych chi’n ei garu e. Dych chi’n credu ynddo er eich bod chi ddim yn ei weld ar hyn o bryd. A dych chi wedi’ch llenwi â rhyw lawenydd cwbl wefreiddiol sy'n amhosib i'w ddisgrifio. 9 Canlyniad credu ynddo yn y pen draw ydy y byddwch chi’n cael eich achub yn derfynol!
Pam mae Duw yn gadael i’w bobl gael eu herlid? Mewn gwledydd lle mae Cristnogion yn cael eu herlid mae’r eglwys (pobl Dduw, nid adeilad) yn gryf. Mae’r Cristnogion yn gorfod troi at Dduw i gael nerth, ac mae Duw’n eu bendithio. Mae’r eglwys yn tyfu’n gryf mewn gwledydd fel Tsieina a Korea. Cofiwch, mae’n llawer brafiach i Gristnogion gael rhyddid i addoli, ond y cwestiwn ydy, ‘Ydyn ni yng Nghymru yn gwneud y gorau o’n rhyddid presennol?’ 

Yn ddiweddar mae achosion wedi codi o Gristnogion yn colli eu swyddi oherwydd nad yw eu cydwybod yn caniatáu iddyn nhw wneud pethau sy’n groes i’r hyn mae’r Beibl yn ddysgu. Falle na fydd gan Gristnogion Cymru yr un rhyddid i addoli mewn degawd arall – gweddïo rŵan ydy’r ateb. Gofyn am nerth i wrthsefyll y diafol a’i holl gynllwynion a gweddïo y bydd y rhyddid i addoli’n agored yn para.
Pan mae aur yn cael ei buro mewn ffwrnes mae popeth amhur yn diflannu, ac yn cael ei losgi. Dim ond aur pur sydd ar ôl. Pan mae Cristnogion yn wynebu erledigaeth maen nhw’n sylweddoli’n fuan iawn be sy’n wirioneddol bwysig. Mae’r pethau gwael yn eu bywydau’n cael eu llosgi o dan bwysau erledigaeth, ac mae eu bywydau ysbrydol yn cryfhau er mwyn ddyn nhw ddal y pwysau maen nhw’n ei wynebu.

Eto mae Pedr yn pwysleisio mai Iesu sydd yn y canol – fo ddylai fod yn ganolbwynt pob addoliad a phob llawenydd. Roedd Pedr wedi gweld Iesu â’i lygaid ei hun. Roedd wedi treulio llawer o amser yn ei gwmni. Roedd wedi adnabod Iesu yn bersonol. Roedd Pedr yn freintiedig tu hwnt! Ond, mae’n ymwybodol nad yw’r Cristnogion sy’n darllen ei lythyr wedi gweld Iesu â’u llygaid eu hunain. Roedden nhw’n caru Iesu drwy ffydd – ffydd mewn person doedden nhw ddim wedi ei weld. Er hynny, roedd ganddyn nhw brawf eu bod yn nabod Iesu – tystiolaeth sy’n gyffredin i bob un sydd wedi derbyn bywyd newydd (cael tröedigaeth), sef, eu bod wedi eu llenwi â rhyw lawenydd cwbl wefreiddiol sy'n amhosib i'w ddisgrifio.
Mae yna sicrwydd yn perthyn i bob un sy’n eiddo go iawn i Dduw. Os nad ydy’r sicrwydd yma gennych chi – gweddïwch o ddifri. Dylech wneud yn siŵr fod llawenydd Duw ynoch chi.
Yn adnod 9 mae Pedr unwaith eto’n pwysleisio’r nefoedd. I’r Cristnogion cynnar yma roedd erledigaeth, a marw dros beth roedden nhw’n ei gredu, yn realiti. Roedd angen gobaith – gobaith byw. Dyma’r gobaith sydd wedi ei seilio ar fuddugoliaeth Iesu dros bechod a marwolaeth.  Roedd Pedr yn datgan yn glir y byddai Iesu’n dod yn ôl – ac y byddai Cristnogion yn derbyn canmoliaeth, ysblander ac anrhydedd pan fydd Iesu Grist yn dod i’r golwg eto. 
Roedd yr holl bethau nad oedd y Cristnogion yma’n ei gael ar y ddaear yn aros amdanyn nhw yn y nefoedd. Mae hyn yn wir heddiw hefyd. Bydd Duw yn canmol y rhai sy’n aros yn ffyddlon iddo,
"'Da iawn ti!’ meddai’r meistr, ‘Rwyt ti'n weithiwr da, a galla i ddibynnu arnat ti! (Mathew 25:23)

